
Залуучуудын хөгжлийн төвийн (ЗХТ) талаар 13 залуучууд өөрсдийн сэтгэгдэлээ хуваалцсаныг
багцлан хүргэж байна. Эдгээр залуучууд ЗХТ-тэй ажил амьдралаа холбосноор хувийн амьдралд
нь хэрхэн тус дөхөм болсон тухай түүхээ хуваалцсаны зэрэгцээ ЗХТ-ийн үр шимийг илүү олон
залуучуудад хүргэхэд цаашид юун дээр, хэрхэн анхаарах талаар санал бодлоо хуваалцсан болно.
НҮБ-ын Хүн амын сангийн залуучуудын хөгжлийг дэмжих үйл ажиллагааг залуучуудад хүргэх
чухал суваг нь НҮБ-ын Хүн амын сангаас 2013-2017 онд амжилттай туршин засгийн газарт
хүлээлгэн өгсөн олон зориулалттай Залуучуудын хөгжлийн төвүүд юм. 
НҮБ-ын Хүн амын сангийн дэмжлэгтэйгээр залуучуудад дасан зохицох чадварыг төлөвшүүлэх,
амьдрах ухаанд суралцуулах, Монголын ирээдүйг чиглүүлэгч, манлайлагч болох чадавхыг нь
бэхжүүлэх чиглэлээр үйлчилгээ үзүүлэх зорилгоор Монгол Улсын Засгийн газар ЗХТ-үүдийг
ажилуулж байна. Улмаар, ЗХТ-үүд дэмжих бүлгүүд, залуучуудын оролцооны үйл ажиллагаа
болон амьдрах ур чадварын тогтмол хичээлүүд, зөвлөгөө зэрэгт залуучууд хамрагдах, ингэхдээ
аюулгүй, хөгжилтэй орон зайд үйлчилгээ авах боломжийг залуучуудад олгож байна. Мөн
төвөөр үйлчлүүлэгч залуучуудын хэрэгцээнд үндэслэн нэмэлт хөтөлбөрүүдийг санал болгодог
бөгөөд үүнд англи хэлний хичээл, үнэгүй интернет, хөгжим, урлаг, бүжиг, спортын сонирхлын
клуб зэрэгт залуучууд хамрагдах боломжтой. 
Ингэснээр залуучууд хувь хүний ур чадваруудаа хөгжүүлэхийн зэрэгцээ ЗХТ-ийн санал
болгодог амьдрах ухааны сургалтад хамрагдах боломжтой болж байгаа юм. Түүнчлэн, ЗХТ нь
бэлгийн болон нөхөн үржихүйн эрүүл мэндийн боловсрол, эмчилгээ, зөвлөгөө зэрэг залуучуудад
ээлтэй эрүүл мэндийн үйлчилгээнд залуучуудыг холбон зуучлах үйлчилгээ үзүүлдэг.
ϴнгөрсөн жилүүдэд орон даяар үйл ажиллагаа явуулж байгаа ЗХТ-үүдээр маш олон залуучууд
үйлчлүүлсний дотор хөгжлийн бэрхшээлтэй залуучууд, ажилгүй залуучууд, залуу ээжүүд гэх
мэт хөгжлөөс орхигдсон бүлгийн залуучууд үйлчилгээ авчээ. Энэ хүрээнд залуучууд ЗХТ-өөс
санал болгодог амьдрах ур чадварын сургалтад хамрагдах замаар харилцааны ур чадвар,
өөрийгөө үнэлэх, төлөвлөх, шийдвэр гаргах, стрессийг удирдах зэрэг ур чадвараа дээшлүүлсээр
ирсэн. Төвийн сургалт, үйлчилгээнд хамрагдсанаар залуучууд дасан зохицох чадвартай, эерэг
зан үйлтэй болж, улмаар тэдэнд тулгардаг өдөр тутмын амьдралын хэрэгцээ, сорилтуудыг илүү
үр дүнтэй даван туулж, шийдвэрлэх ур чадвартай болж байна.

Танилцуулга



"Залуучуудын хөгжлийн төвд
ажилласнаар өдөр тутмын амьдралд

тохиолддог янз бүрийн саад бэрхшээлүүд,
стресс үүсгэгч хүчин зүйлүүд, таагүй

нөхцөл байдалд сэтгэл хөдлөл,
мэдрэмжээ зөв удирдан, зохицуулж,

аливаа асуудалд буурь суурьтай хандаж,
зөв шийдвэр гаргаж, асуудлыг даван

туулах чадвартай болсон." 

Сайн байцгаана уу. Миний нэр Радолда овогтой
Жанылган. Би Баян-ϴлгий аймгийн Гэр бүл, хүүхэд,
залуучуудын хөгжлийн газрын дэргэдэх Залуучуудын
хөгжлийн төвийн Залуучуудын хөгжил, соён
гэгээрүүлэх үйл ажиллагаа хариуцсан ажилтнаар
ажилладаг. Одоо 9 дэх жилдээ тус салбарт ажиллаж
байна.  Хадам аав, нөхөр 3 хүүхдийн хамт ϴлгий
сумын 8-р багт амьдардаг. 2011 онд Хүмүүнлэгийн
ухааны их сургуулийн сэтгэл судлалын чиглэлээр
төгссөн. Чөлөөт цагаараа ном унших, хүүхдүүдтэйгээ
цагийг өнгөрүүлэх дуртай.
Миний хувьд анх 2013 оноос Залуучуудын хөгжил
төсөл хэрэгжинэ гэж яригдаж эхэлсэн үеэс эхлэн
аймагт нөхцөл байдлын үнэлгээ хийхээр баг
бүрэлдэхүүн ирж ажиллаж, орон нутгийн
залуучуудын өнөөгийн нөхцөл байдал, эрхийн
хэрэгжилт, төсөл хэрэгжүүлэх боломж, дэмжлэг
зэргийг судалсан хэлэлцүүлэг, уулзалтаас эхлэн төв
байгуулагдах хүртэлх бүхий л судалгаа, шинжилгээ
зэрэг бусад ажлуудад гар бие оролцож байсан. 2016
оноос эхлэн Залуучуудын хөгжлийн төвийн
зохицуулагчаар ажиллах боломж бүрдээд, одоог
хүртэл тус салбарт ажиллаж байна. Залуучуудын
хөгжлийн төв бол хувь хүний талаас надад маш олон
боломжийг олгосон гэж боддог. Хувь хүний мэдлэг,
чадваруудаа түлхүү хөгжүүлсэн. 
Хүний эрх, эрх чөлөө, жендерт суурилсан хандлага,
ардчиллын суурь зарчмуудын талаарх илүү их мэдлэг,
зөв ойлголттой болж, бусадтай харилцах, өөрийгөө
бусдад зөв ойлгуулах, бусдыг ойлгох, таньж мэдэх,

өөртөө итгэх итгэл зэрэг амьдрах ухааны чадварууд,
төлөвлөх, удирдан зохион байгуулах, оролцоог
хангах, мониторинг хийх зэрэг манлайллын
чадваруудаа Залуучууд хөгжлийн төвд ажилласнаар
хөгжүүлж, сайжруулж чадсан. ϴөрөөр хэлбэл,
Залуучууд хөгжлийн төв нь  “хүн байх” чанарыг
минь улам сайжруулж, нэмэгдүүлж өгсөн.
Залуучуудын хөгжлийн төвд ажилласнаар өдөр
тутмын амьдралд тохиолддог янз бүрийн саад
бэрхшээлүүд, стресс үүсгэгч хүчин зүйлүүд, таагүй
нөхцөл байдалд сэтгэл хөдлөл, мэдрэмжээ зөв
удирдан, зохицуулж, аливаа асуудалд буурь суурьтай
хандаж,  зөв шийдвэр гаргаж, асуудлыг даван туулах
чадвартай болсон. Ингэснээр гэр бүл, ажлын хамт
олон болон бусад орчинд ямар нэгэн эрсдэлүүд үүсч
байгаагүй.
Мэдээж, Залуучуудын хөгжлийн төв нь цаашид байх
ёстой. Залуучууд ялангуяа орон нутгийн
залуучуудын хувьд хүсэл сонирхол, үзэл бодлоороо
нэгдэн, ажиллах, өөрсдийгөө хөгжүүлэх, чөлөөт
цагаа зөв, боловсон өнгөрүүлэх газар маш цөөхөн
байдаг учраас Залуучуудын хөгжлийн төв нь
өөрсдийгөө хөгжүүлье, шинийг сурч мэдье гэсэн
чин хүсэл, эрмэлзэлтэй залуучуудыг дэмжсэн  орчин
нь юм.
Залуучуудын хөгжлийн төвийн үр шимийг
нэмэгдүүлэхийн тулд орон нутгийн удирдлагын
бодит дэмжлэг, ард иргэдийн хандлага, 
 материаллаг баазыг  сайжруулах шаардлагатай гэж
бодож байна.

Р.Жанылган



"Залуучуудын хөгжлийн төв байдаг
гэдгийг мэдээд хичээлээсээ тараад

чөлөөт цагаа аль болох тэнд
өнгөрөөхийг хичээдэг байсан. "

Намайг Даргер овогтой Багдаулет гэдэг. Миний
бие Улаанбаатар хотод нэгэн түрээсний байранд
нутгийнхантайгаа амьдардаг жирийн нэг
оюутан билээ. Би Баян-ϴлгий аймгийн ϴлгий
сумын Ерөнхий боловсролын 1-р сургуулийг 2021
онд амжилттай төгсөж, ШУТИС-д Барилгын
инженерээр суралцахаар элсэн орсон. Гэвч
одоохондоо Ерөнхийлөгчийн илгээлт-2100
хөтөлбөрт хамрагдаад Англи хэлээ гүнзгий
судалж байгаа. Ирэх жилийн намраас эхэлж
хилийн чанадад гарч Баклаврын зэргээ гадаадад
хамгаалж нутагтаа эргэж ирж ажиллах
төлөвлөгөөтэй байгаа юм.
Би Залуучуудын хөгжлийн төв байдаг гэдгийг
мэдээд хичээлээсээ тараад чөлөөт цагаа аль
болох тэнд өнгөрөөхийг хичээдэг байсан. Яагаад
гэвэл надад тэндээс сурах зүйл зөндөө байсан.
Ялангуяа Залуучуудын хөгжлийн төв нь
сурагчдын хувьд гоё гоё боломжуудыг бий
болгосон байсан. Миний хувьд  бусдыг
манлайлах чадварт суралцах, өөрийгөө тал
талаас нь нээн хөгжүүлэх зэргээс гадна
харилцааны чадварууд болон, хэлний мэдлэгээ
сайжруулахад Залуучуудын хөгжлийн төв тус
дэм болсон.

Миний бодлоор Залуучуудын хөгжлийн
төв нь цаашид үргэлжлэх ёстой. Яагаад
гэвэл энэ нь өнөөгийн нийгэмд
залуучуудад зайлшгүй хэрэгтэй зүйл
гэж би боддог. Залуучуудыг хүссэн
юмаа цаг алдалгүй суралцахад, дэлхийн
залуустай өрсөлдөх чадвартай болгоход
Залуучуудын хөгжлийн төв маш их
тустай юм.
Залуучуудын хөгжлийн төвийн үр
шимийг нь нэмэгдүүлэхийн тулд
үйлчилгээ үзүүлдэг танхимыг нь аль
болох олон хүнд үйлчилгээ үзүүлэхээр
болгож томруулж, залуучуудын санал
бодлын дагуух дугуйлан секцүүд зохион
байгуулах тал дээр анхаарах хэрэгтэй
гэж боддог.

Д.Багдаул ет



"Хүн бүрийн ялгаатай байдлыг хүлээн
зөвшөөрүүлэх, ялгаатай байдлыг хүлээн
зөвшөөрөх газар орчин байх гэдэг ямар
чухал дэмжлэг болохыг Залуучуудыгн

хөгжлийн төвөөс би олж харсан. "

Намайг Дагварэнчин овогтой Доржналжирмаа
гэдэг. Би нөхөр хүүгийн хамт Дархан хотод
амьдардаг. 2012 оноос Залуучуудын хөгжлийн
төвийн зохицуулагчаар ажиллаж байсан. Оюутан
байх хугацаандаа энэ төсөл дээр ажиллаж маш
олон зүйлийг сурсан. Хөгжлийн төвөөс сурсан
амьдрах ухааны боловсрол, нөхөн үржихүйн эрүүл
мэнд, гэр бүл төлөвлөлт, сайн дурын ажил гээд
олон талын туршлага сууж өөрийгөө маш их
хөгжүүлж чадсан. Одоо нийгэмд илүү идэвхтэй
иргэн болон төлөвшсөн.
Анх би Дархан технологийн их сургуулийн эрүүл
ахуйч мэргэжлээр сурч төгссөн боловч
Залуучуудын хөгжлийн төвд сурсан мэдлэгээрээ
одоо 8 дахь жилдээ нийгмийн ажилтан хийж
байна. Мөн сэтгэл судлал гэдэг мэргэжлийг
сонгон суралцаж, нийгэмд оруулах хувь нэмрийг
илүүд үзэж бусдад эерэгээр нөлөөлөх, туслах
боломжийг сайн нээж өгсөн. Мөн Залуучуудыг
хөгжлийн төвд ажилласнаасаа хойш одоог хүртэл
сайн дурын ажил гэдэг зүйлийн маш сайн хийж
сурсан, бас суралцсаар байна.
Анх Залуучуудын хөгжлийн төвд ажиллаж байхад
бид хүүхдүүд, оюутнууд, хөгжлийн бэрхшээлтэй
залуучууд, ЛГБТИ залуучуудтай ажиллаж байсан.
Тэр үед ЛГБТ залуучуудыг нийгэмд сайн
ойлгохгүй ялгаварлан гадуурхдаг байсан үе. 

Би нэгэн хөөрхөн гей хүүтэй таарч тэр хүүхдийг
өөртөө итгэх итгэл болон бусдад өөрийгөө
ойлгуулах чадварт суулгаж, Үе тэнгийн сургагч
багшаар бэлтгэж, өсвөр үеийн зохицуулагчаар
ажиллуулж, Хүний эрхийн активист болгон сургаж
нийгэмд өөрийгөө хүлээн зөвшөөрүүлэх, даван
туулах чадварт сургаж байсан миний итгэлт үнэнч
хайртай хүүхэд байлаа. Одоо тэр том уул уурхайн
компанид ажиллаж байгаа. 
Хэрвээ Залуучуудын хөгжлийн төв байгаагүй байсан
бол энэ олон тэгш бус байдлыг ойлгох, нийгэмд
нөлөөлөхөд маш их хүнд байх байсан болов уу гэж
бодож байна. Хүн бүрийн ялгаатай байдлыг хүлээн
зөвшөөрүүлэх, ялгаатай байдлыг хүлээн зөвшөөрөх
газар орчин байх гэдэг ямар чухал дэмжлэг болохыг
тэндээс би олж харсан. Надад бусдын гэрлийг
унтраах биш асааж өгөх гал байх нь чухал юм шиг
санагддаг.
Залуучуудын хөгжлийн төв цаашид байх маш чухал
хэрэгцээтэй байна. Залуучуудад маш олон асуудал
байдаг. Гэр бүл төлөвлөлтийн мэдлэггүйгээсээ болж
амьдралд алдаж байна. Бусдын ялгаатай байдлыг
ойлгоогүйгээсээ хэн нэгнийг нийгмээс хасаж байна.
Залуу хүмүүс алдаж болно. Залуу хүмүүс онож болно.
Харин тэдэнд чиглүүлэх, ойлгох орчин, тэднийг
чиглүүлэх зам бол Залуучуудын хөгжлийн төв гэж
бодож байна.

Д.Доржналжирмаа



"Залуучуудын хөгжлийн төвийн
дэргэдэх Залуучуудын зөвлөлийн
гишүүдээрээ бахархахгүй байхын

аргагүй. Чадварлаг залуучууд нэгдэж
нийгмийн сайн сайхны төлөө дуугарч,
олон төсөл дээр хамтарч ажилласан. "

Намайг Түмэнжаргалын Эрхэмбаяр гэдэг. 2022 оноос Говь-
Алтай аймгийн Инноваци судалгаа бизнес хөгжлийн төв УТҮГ-
ийн Захирал-аар ажиллаж байна. Мөн Говь-Алтай аймгийн
Иргэдийн төлөөлөгчдийн хурлын төлөөлөгч, Залуучуудын
хөгжлийн мэргэжилтнүүдийн холбооны тэргүүнээр
ажилладаг.
Залуучуудын хөгжлийн төв Говь-Алтай аймагт анх 2014 оны 10
сараас эхлэн үйл ажиллагаагаа эхлүүлсэн цагаас миний бие
Залуучуудын хөгжлийн төвийн Зохицуулагчаар тасралтгүй
ажилласан. Энд ажиллахдаа Залуучуудын зөвлөл, дэмжих
бүлэг, мөн залуучуудын оролцооны олон төрлийн клубуудыг
байгуулж залуучуудын идэвх оролцоог өргөжүүлж, нийгэмд
чиглэсэн нөлөөллийн томоохон төслүүдийг хэрэгжүүлж
байсан нь манай багийн залуучуудад ажлыг манлайлан зохион
байгуулахаас гадна нийт залуучуудын идэвх оролцоог
нэмэгдүүлсэн, урам зориг, хүсэл сонирхлыг сэрээсэн үр дүнтэй
төсөл хэрэгжиж эхэлсэн.
Төсөл хэрэгжиж байх хугацаанд НҮБ-ын Хүн амын сангаас
улирал бүр зохион байгуулагддаг хувь хүний хөгжлийн болон
амьдрах ухааны модуль сургалтууд ЗХТ-ийн ажилтнуудад
ихээхэн хөрөнгө оруулалт болсон мөн 11 аймаг 6 дүүргийн
чадварлаг залуучууд бие биенээсээ суралцах туршлага судлах
төдийгүй Монгол улсын залуучуудын хөгжлийн томоохон
сүлжээг бий болгож өгсөн.
Залуучуудын хөгжлийн төвийн дэргэдэх Залуучуудын
зөвлөлийн гишүүдээрээ бахархахгүй байхын аргагүй. Чадварлаг
залуучууд нэгдэж нийгмийн сайн сайхны төлөө  дуугарч, олон
төсөл дээр хамтарч ажилласан. Эдгээр залуучууд маань төслийн
хугацаа дуусахад Залуучуудын хөгжлийн мэргэжилтнүүдийн
холбоог байгуулан ажилласан нь төслийн хүрээнд нэгдсэн
залуучууд маань амьдралын сайхан найзууд болж байнга нэгнээ
дэмжиж цаашид хамтарч ажиллах үүд хаалга нь нээгдсэн.
Мөн залуучууд аймаг сумын ИТХ-д нэрээ дэвшүүлэн өрсөлдөх
шийдвэр гаргах түвшинд өөрсдөө оролцох боломж илүү
нээлттэй болсон гэж хардаг.

НҮБ-ын Хүн амын сангийн хэрэгжүүлсэн Залуучуудын
хөгжлийн хөтөлбөр нь Монгол улсын залуучуудын
хөгжилд үнэтэй хувь нэмэр оруулсан. Төсөл хэрэгжиж
эхэлснээс хойш Залуучуудын хөгжлийг дэмжих тухай
хууль, Төрөөс залуучуудын талаар баримтлах бодлогын
баримт бичиг, мөн залуучуудын асуудал хариуцсан төрийн
агентлаг бий болсон нь хүн амын дийлэнх хэсэг болох
хөгжлийн гол хүч болсон залуучууддаа төр нь анхаардаг.
Залуучуудыг туршлагагүй мэдлэггүй нийгмийн асуудал
гэж хардаг байсан үе нь өөрчлөгдөж хөгжлийн хөдөлгөгч
гол хүч юм гэдгийг ойлгуулсан гэж боддог. Орон нутгийн
түвшинд Залуучуудын хөгжлийн дэмжих “Алтайн баялаг”
залуус хөтөлбөрийг батлуулан хэрэгжүүлж, залуучуудын
хөдөлмөр эрхлэлтийг дэмжих, гарааны бизнес эхлэхэд нь
дэмжлэг үзүүлэх стартапууд уралдаанууд зохион
байгуулагдах зэрэг бодит хөрөнгө оруулалтууд
залуучуудад ирсэн. Мөн дэмжих бүлгийн залуучууд маань
нэгдэн нийлж өрхийн болон цехийн үйлдвэрлэл эрхэлж
жижиг дунд бизнес эрхлэх боломж гарцыг өөрсдөө
эрэлхийлэн ажиллаж хөдөлмөрлөж байна.
Залуучуудын хөгжлийн төвийн үйл ажиллагаа НҮБ-ын
Хүн амын сангийн дэмжлэгтэйгээр төсөл хэрэгжсэн 2014-
2017 онуудад залуучуудад ихээхэн үр шимээ өгсөн үр
дүнтэй байсан ч төрд шилжсэнээр үйл ажиллагаа жил
жилээр буурч одоо Залуучуудын хөгжлийн төв ихэнх
аймгуудад нэр төдий үйл ажиллагаатай байна. Цаашид
ЗХТ-ийн үр шимийг нэмэгдүүлэхийн тулд НҮБ-ын Хүн
амын сан үүрэг хүлээсэн төрийн байгууллагуудад
шаардлага тавьж тайлан мэдээг тогтмол авч, залуучуудыг
нь чадавхжуулах, бэлтгэгдсэн залуучуудаар ментор
хийлгэх, залуучуудын үүсгэл санаачилгын бусад
байгууллагуудтай холбон зуучлах шаардлагатай гэж үзэж
байна.

Т.Эрхэмбаяр  



"Залуучуудын хөгжлийн төв өдөр
тутамдаа олон янзын ургалч үзэл бодол,
харилцаа хандлага ялгаатай хүмүүстэй
харьцаж ажилладаг байсан болохоор
тэдгээр хүмүүстэй харилцах харилцаа,

багаар ажиллах чадварын хувьд их
зүйлийг сурч мэдсэн. "

Намайг Дорждэрэмийн Энхээ гэдэг. Би
МОНЦАМЭ агентлагт Бичиг хэргийн
ажилтан хийдэг.  Би одоо Улаанбаатар хотод
дүүтэйгээ амьдарч байна.
Би их сургуулиа 2010 онд төгсөөд өөрийн
төрж өссөн нутаг болох Дорноговь аймагт
ажиллаж амьдраад 12 жил болсон.  Дээрх
хугацаанд төрийн алба, төрийн бус
байгууллага, хувийн хэвшил гэх мэт
салбаруудад ажиллаж байсан. Миний хамгийн
дурсамж дүүрэн мөн дурлаж хийдэг байсан
ажил бол Залуучуудын хөгжлийн төвийн
нийгмийн ажилтнаар 4 жил ажилласан цаг
хугацаа байлаа.
Төслийн хугацаанд ажилтнуудыг
чадавхжуулах үе шаттай сургалтуудаас маш
их зүйлийг сурч мэдэж, өөрийгөө шинээр
нээсэн. Миний хувьд хүний эрхийн
мэдрэмжтэй, ялгаатай байдлыг хүлээн
зөвшөөрөх, аливаа зүйлд хандах хандлагаа
өөрчилж чадсан гэж боддог. Залуучуудын
хөгжлийн төв өдөр тутамдаа олон янзын
ургалч үзэл бодол, харилцаа хандлага
ялгаатай хүмүүстэй харьцаж ажилладаг
байсан болохоор тэдгээр хүмүүстэй харилцах
харилцаа, багаар ажиллах чадварын хувьд их
зүйлийг сурч мэдсэн. Энэ бүх сурч мэдсэн
чадварууд амьдрал болон одоо хийж байгаа
ажилд үр дүнгээ өгсөөр байдаг.

Залуучуудын хөгжлийн төвийн хэрэгцээ
шаардлага маш их, ялангуяа орон нутаг, нэн
ялангуяа сумдад хэрэгтэй. Учир нь тухайн
төв байгуулагдсан цагаасаа одоог хүртэл
өсвөр үе, залуучуудад маш олон эерэг
өөрчлөлтүүд бий болгосон. Төвөөр
үйлчлүүлдэг байсан зорилтот бүлгийн
залуучууд амьдрал, карьерийн хувьд маш
амжилттай явж байгаа жишээнүүд байгаа.
Мөн залуучууд өөрсдийгөө хөгжүүлдэг,
цагийг зөв боловсон өнгөрүүлдэг соёл бий
болсон байна. Төв байгуулагдаад 8 жил
болоход их бага гэлтгүй маш их эерэг
өөрчлөлтүүд бий болсон гэж үздэг.
Цаашид тус төв нь чадавхжуулсан боловсон
хүчин, ажилтнуудаа тогтвортой ажиллуулах
тал дээр дээр анхаарах чухал санагдсан.
Төслийн хугацаанд хяналт үнэлгээ маш сайн
хийгдэж үйл ажиллагаа хэвийн тасралтгүй
явуулахад анхаардаг байсан. Төрд шилжээд
тухайн төвийн үйл ажиллагаа суларсан гэж
хардаг. Тиймээс төслийн хугацаа дууссан ч
гэсэн өмнөх үр дүнгээ хадгалах үйл
ажиллагаанд хяналт үнэлгээ хийдэг байх
хэрэгтэй гэж бодож байна. 

Д.Энхээ



"Хөдөө орон нутгийн маш олон
залуучуудын өөрийгөө хөгжүүлэх боломж

олж авах талбар учир Залуучуудын
хөгжлийн төв үргэлжилж хүрээгээ тэлэх

ёстой."

Намайг Абижат овогтой Гарыш гэдэг.  Баян-

ϴлгий аймагт аав, ээж, эхнэр хүүхдүүдийн

хамт амьдардаг. Аймгийн Гэр бүл, хүүхэд

залуучуудын хөгжлийн газар мэргэжилтнээр

ажилладаг. Гэр бүлийн үнэ цэнэ, харилцаа,

хүүхэд хүмүүжлийн эерэг арга, хувь хүний

хөгжил, залуучуудын хөгжил оролцооны

чиглэлээр сургалт, лекц ордог.

Хувь хүн талаасаа өөрийгөө илүү нээж,

хөгжүүлж чадсан. Хүний эрх, жендэр,

залуучуудын хөгжил, оролцоо, нийгмийн сайн

сайхныг төлөөх хувь хүний идэвх хариуцлага

зэрэг зүйлүүд дээр ойлголт, хандлагаа

нэмэгдүүлсэн. Мэргэжлийн хувьд

Залуучуудын хөгжлийн төвийн дэргэдэх

зөвлөлийн идэвхтэн гишүүнээс эхлээд тус

төвийн үндсэн ажилтнаар ажиллах ажлын

санал авч дараа нь аймгийн Гэр бүл, хүүхэд

залуучуудын хөгжлийн газрын мэргэжилтнээр

үргэлжлүүлэн ажиллаж байна. ϴөрийгөө

хөгжүүлэх гэж ирээд үндсэн ажилтан нь

болоод залуучуудтай ажиллаж эхэлсэн.

Хүний эрхийн болон жендэрийн мэдрэмжтэй

байх, ялгаатай байдлыг хүлээн зөвшөөрөх,

хөгжлийн ялгаатай хүний онцлогийг

харгалзах, нийгмийн цөөнхийн дуу хоолойг

байнга сонсож байх зэрэг зүйлүүдийг өдөр

бүр амьдралдаа мөрдлөг болгох

төлөвшилтийг олж авсан. Ямар нэгэн үйл

ажиллагаа зохион байгуулахдаа эдгээр

зүйлийг анхаардаг болсон.

Хөдөө орон нутгийн маш олон залуучуудын

өөрийгөө хөгжүүлэх боломж олж авах

талбар учир Залуучуудын хөгжлийн төв

үргэлжилж хүрээгээ тэлэх ёстой.

Залуучуудын хөгжлийн төвийн үр шимийг

нэмэгдүүлэхийн тулд хөдөө, орон нутгийн

залуучуудад зориулсан менторшип

манлайллын  хөтөлбөрүүдийг бий болгож

залуучуудыг олноор хамруулах хэрэгтэй. 

А.Гарыш



"Эерэг хандлага, зан үйлтэй, бие даасан,
хариуцлагатай  иргэнийг бий болгохын
тулд залуучуудад ээлтэй орчин, ээлтэй

үйлчилгээ  чухал. "

Намайг Хишигтогтох гэдэг.  Олон ястны өлгий Ховд
аймагт нөхөр, 3 хүүхдийн хамт амьдардаг.
Залуучуудын хөгжлийн төвд ажиллаж байхдаа
сонирхлын клуб, дэмжих бүлэг, сэтгэл зүйн зөвлөгөө,
амьдрах ухааны сургалт гээд олон талын үйл
ажиллагаан дээр олон байгууллага, залуучуудтай
хамтран ажиллаж байсан учир одоо тэдэнтэй эргэж
холбоо тогтоож хамтарч ажиллахад хялбар байдаг. 
 Олон танил, найз нөхөдтэй ч болсон. Мөн хувийн ур
чадварын хувьд ч, мэргэжлийн хувьд ч тодорхой
түвшинд ахисан. Энэ нь ажил, амьдралын аль алинд
нь эерэг нөлөөллийг үзүүлсэн гэж боддог.
Сэтгэл зүйн зөвлөгөөнд хамрагдаж байсан нэг
үйлчлүүлэгч “Таны мэргэжил хүний зовлонг жаргал
болгодог их сайхан мэргэжил” гэхийг сонсоод маш
их санаа зовж, үйлчлүүлэгч ийм өндөр хүлээлттэй
орж ирж байхад би хичээх ёстой, өдөр бүр суралцах
ёстой, жинхэнэ мэргэжлийн үйлчилгээг үзүүлэх
ёстой гэж өөртөө маш өндөр шаардлагыг тавьж
байсан. Сэтгэл зүйн зөвлөгөөнд хамрагдаад дэмжих
бүлэг болон хувь хүнд эерэг ахиц, үр дүнгүүд
цөөнгүй байсан ч, цаашид анхаарах, хүлээлтдээ
хүрээгүй тохиолдол ч байсан.
Эерэг үр дүн гарсан нэг жишээ дурдвал: ϴндөр
эрсдэлтэй, өөрийгөө гэмтээх оролдлого хийсэн өсвөр
насны хүүхэд сэтгэл зүйн үйлчилгээнд хамрагдаад
өөрийн асуудлаа даван туулаад зогсохгүй үе
тэнгийнхэндээ эерэгээр нөлөөлөгч болсныг хараад
тэрхүү үйлчлүүлэгчээр, мэргэжлээрээ бахархах сэтгэл
төрж байсан. Цаашид илүү их хүний сэтгэлд гэрэл
нэмэхийн төлөө хичээсээр байх болно.

Залуу нас буюу 15-34 насанд ажил, мэргэжлээ
сонгох, гэр бүлээ төлөвлөх гэх мэт цаашдын насан
туршийн амьдралд нөлөөлөхүйц чухал
сонголтуудыг хийж байдаг. Энэ насанд үе
тэнгийнхний нөлөөлөл, суралцаж хөгжих орчин,
мэргэжлийн зөвлөх үйлчилгээ маш чухал учир
тэдний хэрэгцээ шаардлагад нийцүүлэн  залуучууд
сонирхлоороо нэгдэж хамтрах, өөрсдийн эрх
ашгийн төлөө дуу хоолойгоо нэгтгэх, өөрт
тулгамдаж буй асуудлаа дэмжих бүлэг болон
зөвлөгөө өгөх үйлчилгээгээр дамжуулан асуудлаа
шийдвэрлэх боломжийг Залуучуудын хөгжлийн
төвөөр дамжуулан олгосон гэж боддог. Хүн амын
1/3 хувийг эзэлдэг бүлэгт чиглэсэн дээрх
үйлчилгээний хэрэгцээ цаашид ч байсаар байна.
Нийгмийн өөрчлөлт, технологийн дэвшлийг дагаад
өсвөр үе, залуучуудын хэрэгцээ, сонирхол ч мөн
хурдан хувьсан өөрчлөгдөж байна. Тиймээс таны
ажиллах зорилтот насныханд ямар хэрэгцээ,
шаардлага байна, ямар хэлбэрээр хүргэх вэ гэдгийг
маш сайн төлөвлөж, мэдрэмжтэй хандах,
үйлчилгээний хүртээмжээс гадна үйлчилгээнд
хамрагдаад ямар ахиц, эерэг өөрчлөлт гарч байна
гэдэгт анхаарлаа хандуулах шаардлагатай. Эерэг
хандлага, зан үйлтэй, бие даасан, хариуцлагатай 
 иргэнийг бий болгохын тулд тэдэнд ээлтэй орчин,
ээлтэй үйлчилгээ  чухал. Ажлын үр дүнг цаасаар
тайлагнахаас илүү үйлчилгээнд хамрагдсан
иргэдэд гарсан ахиц дэвшил өөрчлөлтөөр үнэлдэг
байвал ажлын үр өгөөж нь нэмэгдэнэ гэж хардаг.  

С.Хишигтогтох



"Манай орны тухайд хүн амын бүлгийн
дийлэнх хувь нь залуучууд байгаа нь

түүхэн боломж гэж харж болно. Гэсэн
хэдий ч залуучуудад тулгамдаад буй хэд
хэдэн нийтлэг асуудал хэвээр оршиж

байна. "

Намайг Эрдэнэбатын Батзаяа гэдэг.
Баянхонгор аймгийн Баянхонгор суманд
эхнэр, хоёр хүүхдийн хамт амьдардаг.
Мэдээллийн технологийн инженер
мэргэжилтэй. Хувиараа бизнес эрхэлдэг. Мөн
Баянхонгор Аймгийн Иргэний Төлөөллийн
Хурлын төлөөлөгч, Аймгийн Иргэний
Төлөөллийн Хурлын зөвлөлийн бүрэлдэхүүнд
ажиллаж байна.
Дэлхийн бусад орнуудын нэгэн адил Монгол
Улсын хөгжлийн тулгуур, нийгмийн бүтээн
байгуулагч гол хүч нь яах аргагүй залуучууд.
Манай орны тухайд хүн амын бүлгийн
дийлэнх хувь нь залуучууд байгаа нь түүхэн
боломж гэж харж болно. Гэсэн хэдий ч
залуучуудад тулгамдаад буй хэд хэдэн
нийтлэг асуудал хэвээр оршиж байна.
Чанартай боловсрол, мэргэжил эзэмших,
хөдөлмөр эрхлэлт, эрүүл мэнд, нийгмийн
хамгааллын асуудал, нийгмийн оролцоо,
чөлөөт цаг зөв боловсон өнгөрөөх орчин
нөхцөл зэрэг тулгамдсан асуудал олон бий
гэдгийг олж харах боломж олдсон. Тиймээс
энэ бүхнийг зүгээр хараад суух биш, аль
чадах төвшиндөө гар бие оролцож залуусын
дуу хоолойг илэрхийлж, үнэ цэнийг
нэмэгдүүлэх гэж зорьсон минь 2020 оны 8
дахь удаагийн орон нутгийн сонгуульд нэр
дэвшин ажиллах шалтгаан болсон гэж
ойлгож болно.
Залуучуудын хөгжлийн төвийн ачаар ер нь
аль ч салбарт “гар дүрчхээр” асуудлууд
байгааг соргог анзаардаг болсон байна. 

Үндсэн хийж байсан ажлуудаасаа гадна сайн
дурын үйл ажиллагаануудад оролцсоноор
бусдыг ойлгох, хайрлах, амьдралын
зорилтуудаа тодотгох, нийгмээ мэдрэх,
нийгэмдээ хэрхэн хувь нэмэр оруулах
боломжуудаа олж харах гээд олон бодит
чадварууд суудаг юм шиг санагдсан.
Мөн хувь хүний хөгжлөөс гадна нийгмийн
асуудлуудтай нүүр тулаад, төсөл, хөтөлбөрүүд
хэрэгжүүлээд ирэхээр ямарваа нэгэн асуудлыг
шийдэх арга замыг эрэлхийлдэг болчихдог
юм байна. Түүнчлэн бусдын өмнөөс шийдвэр
гаргах үйл явцад оролцох үедээ зарим
зүйлийг тэднээс илүү мэдэхгүй гэдгээ хүлээн
зөвшөөрөх буюу “мэдэхгүй гэдгээ мэддэг
байх” гэдэг зарчим чухал санагддаг болсон.
Мэдээж Залуучуудын хөгжлийн төвийн ажил
үргэлжлэх ёстой. Залуучуудын хөгжлийг
дэмжих тухай хуулийн хүрээнд ч тийм байгаа.
Дээр хэлсэнчлэн залуучуудын чөлөөт цаг
өнгөрөөх, хүсэл сонирхол, асуудал
бэрхшээлээрээ нэгдэн нийлэх орчин нөхцөл
хүртээмжгүй хэвээр байна. Тиймээс монгол
улсын  хүн амын бүлгийн дийлэнх болсон
өсвөр үе, залуучуудруу чиглэсэн төрийн
бодлого тасралтгүй үргэлжлэх ёстой.
Залуучуудын шийдвэр гаргах төвшний
оролцоог нэмэгдүүлж, нийгэмд залуучуудын
эзлэх үнэ цэнийг сайжруулах ажлыг тогтмол
зохион байгуулах, тэднийг сонсдог байх нь
Залуучуудын хөгжлийн төвийн нэн тэргүүний
ажил байх болов уу. 

Э.Батзаяа



"Австралийн засгийн газрын тэтгэлэгт
өргөдөл гаргахад Залуучуудын хөгжлийн

төвд ажиллаж байсан нь давуу тал
болсон гэж хардаг.  "

Намайг Ламжавын Лхагвасүрэн гэдэг,
Нийгмийн ажилтан мэргэжилтэй, нөхөр 2
хүүхдийн хамт амьдардаг. Японы Хүүхдийг
ивээх санд Орон нутгийн өсвөр үеийнхэнд
хувь хүний ур чадвар энтрепренершипийн
боловсрол олгох төслийн ажилтнаар
ажиллаж байна.
Орхон аймгийн Залуучуудын хөгжлийн төвд
ажилласнаар мэргэжлийн хувьд өсвөр
үеийнхэн залуучуудтай түлхүү мэргэшин
ажиллах боломж олдсон. Олон төрлийн
нийгмийн бүлгүүд хувь хүмүүстэй ажиллах
ур чадварт суралцахад нөлөөлсөн.
2017 онд Австралийн засгийн газрын
тэтгэлэгт өргөдөл гаргахад Залуучуудын
хөгжлийн төвд ажиллаж байсан нь давуу тал
болсон гэж хардаг. Учир нь НҮБ-ын Хүн
амын сангийн хэрэгжүүлсэн Залуучуудын
хөгжлийн төсөл нь Монголд анх удаа
залуучуудын асуудлыг бодлогын хэмжээнд
харж шийдэл хайснаараа, залуучуудын
асуудлыг хариуцах төрийн нэгжийг бий
болгож чадсанаараа онцлог байсан.
Залуучуудын хөгжлийн төв нь цаашид
зайлшгүй байх ёстой. Гэвч арга зам, арга зүй
бол үүнд хамгийн чухал гэж харж байна.

Залуучуудын хөгжлийн төслийн тогтвортой
байдлыг хангах үүднээс төрийн
байгууллагатай хамтран хэрэгжүүлж
залуучуудын асуудлын хариуцсан шинэ нэгж
бий болгож чадсан ч төсөл дууссан үеэс
эхлэн залуучуудад хүрч ажиллах, үр дүнтэй
шинэлэг арга зүй дутагдаж эхэлсэн гэж
хардаг. Залуучуудтай ажиллах нь өөрөө
хэвшмэл бус сэтгэлгээ, хэн нэгнийг
үйлчилгээний гадна үлдээхгүйн тулд олон
талын нийгмийн бүлгүүдийг ялгаатай
хэрэгцээ шаардлагыг олж харан үргэлж
шинэлэг, оролцоонд тулгуурласан арга зүйг
шаарддаг. Тиймээс хэт том төрийн
байгууллагын нэг жижиг нэгж болон
үлдсэн Залуучуудын хөгжлийн төвийн
бодит мөн чанарыг саармагжуулсан гэж
хардаг. Хөгжил үргэлж өөрийн оролцоотой
хүнд ирдэг, түүнээс хэн нэгэн цэцэг усалж
буй мэт хүний хөгжлийг гаднаас удирдах
боломжгүй. Тийм учир Залуучуудын
хөгжлийн төвүүд цаашид илүү нээлттэй,
олон талын оролцоонд тулгуурласан байх
тал дээр илүү их анхаарах хэрэгтэй байх.

Л.Лхагвасурэн



"Залуучууд төрд яаж дуу хоолойгоо хүргэх,
эх орныхоо хөгжил дэвшилд яаж

оролцох талаар залуучуудыг зөв замаар
чиглүүлж, чадваржуулах ёстой
байгууллага нь яахын аргагүй

Залуучуудын хөгжлийн төв юм.  "

Намайг Тогтуурын Эрхэмбаяр гэдэг.  Би Увс
аймгийн Улаангом суманд эхнэр, 3 хүүхдийн
хамт амьдардаг. Би эрх зүйч мэргэжилтэй, 
 2014-2016 онд Увс аймгийн Гэр бүл, хүүхэд,
залуучуудын хөгжлийн газарт Залуучуудын
хөгжлийн төвийн төслийн зохицуулагчаар
ажиллаж байсан. 2021 оны  оноос одоо
хүртэл Улаангом сумын 2 дугаар багийн
Засаг даргаар 2 дахь удаагаа сонгогдож
ажиллаж байна.
Би анхны ажлын гараагаа Залуучуудын
хөгжлийн төвөөс эхэлж байсан. Залуучуудын
хөгжлийн төвд ажилласнаар маш олон
чадваруудыг эзэмшсэн. Намайг цаашид ахиж
дэвших суурийг минь тавьж өгсөн. ϴдий
зэрэгтэй ажиллаж амьдарч яваа Залуучуудын
хөгжлийн төвийн хамт олон болон энэхүү
төслийн анхлан хэрэгжүүлсэн НҮБ-ын Хүн
амын сангийн хамт олны хөдөлмөр над шиг
олон мянган залуусыг амьдрах ажиллахад
зөв чиг баримжааг олгож байгаад баярлаж
явдаг.
Анх миний хувьд өөрийгөө бусдад
илэрхийлэх бусадтай харилцах чадвар муу
байсан. Залуучуудын хөгжлийн төвд
ажилласнаар энэ чадваруудыг эзэмшсэн.
Одоо бол хэний ч өмнө өөрийгөө зөв
илэрхийлж, үзэл бодлоо чөлөөтэй
илэрхийлэх чадвартай болсон.

Залуучуудын хөгжлийн төвийн үйл
ажиллагааг цаашид үргэлжлүүлэх яагаад
зүйтэй гэвэл өнөөдрийн нийгэмд
залуучуудын төрд оролцож, дуу хоолойгоо
өргөж, нийгэмд идэвхтэй оролцох
шаардлагатай байна. Төрд  оролцож дуу
хоолойгоо өргөж улс эх орныхоо хөгжил
дэвшилд яаж оролцох учраа олохгүй мянга
мянган залуучууд байна. Залуучууд төрд
яаж дуу хоолойгоо хүргэх, эх орныхоо
хөгжил дэвшилд яаж оролцох талаар
залуучуудыг зөв замаар чиглүүлж,
чадваржуулах ёстой байгууллага нь яахын
аргагүй Залуучуудын хөгжлийн төв юм.
Иймд энэ үйл ажиллагааг цаашид
үргэлжлүүлэн явуулах ёстой.
Залуучуудын хөгжлийн төвийг  цаашид үр
шимийг нэмэгдүүлэхийн тулд залуучуудын  
оролцоог нэмэгдүүлэх, залуучуудыг
чадваржуулах талаар олон талт сургалт
мэдээлэл хүргэх, залуучуудыг төрийн үйл
ажиллагаанд оролцуулж дуу хоолойгоо
өргөх боломж оролцоог бүрдүүлэх, төрийн
үйл ажиллагаанд оролцохын ач холбогдлын
талаар залуучуудад сургалт мэдээлэл
хүргэх тал дээр анхаарч ажиллах нь чухал
гэж боддог.

 Т.Эрхэмбаяр



"Өөрийгөө бусдад илэрхийлэх, хүмүүстэй
сайхан харилцаатай байхад надад
нөлөөлсөн зүйл бол Залуучуудын

хөгжлийн төвийн амьдрах ухааны
модуль сургалтууд юм."

Намайг Лхагважавын Амартүвшин гэдэг.  Би

Завхан аймгийн Улиастай суманд төрсөн,

одоогоор ээж аавынхаа хамт амьдарч байна.

Гар урлал,  уран хатгамал зэрэг зүйлс хийх

сонирхолтой.  Улиастайд Атар-Арвай нарийн

боовны цехд ажилладаг.

Залуучуудын хөгжлийн төвийн амьдрах

ухааны модуль сургалтуудад хамрагдсанаар

өөрийгөө илэрхийлэх талаар хамгийн их

нөлөөлөл үзүүлсэн гэж боддог бөгөөд одоо

ажиллаж байгаа ажилд минь хүртэл

хамгийн чухал ур чадвар болсон гэж

боддог.  Мөн стрессээ хэрхэн тайлах,

харилцааны ур чадварууд гээд мэдлэг

мэдээллийг олж авч одоог хүртэл амьдрал,

ажилдаа ашиглаж байгаадаа баяртай

байдаг.

ϴөрийгөө бусдад илэрхийлэх, хүмүүстэй

сайхан харилцаатай байхад надад нөлөөлсөн

зүйл бол Залуучуудын хөгжлийн төвийн

амьдрах ухааны модуль сургалтууд юм.

ϴөрийгөө хөгжүүлэх, харилцаа холбоо

үүсгэж хамтран ажиллах талаар болон

залуучуудын үзэл бодол санал хүсэлтийг

нэгтгэн хүргэх, тэднийг өөртөө итгэлтэй,

хамт олонтой болох зэрэг хөгжлийн

үйлчилгээнүүд залуучуудад чухал гэж

боддог. Үйлчилгээ хэрэгтэй байгаа

залуучуудад хөгжлийн төв чухал нөлөөтэй

учраас надад төдийгүй бусад залуучуудад 

 Залуучуудын хөгжлийн төв хэрэгтэй гэж

бодож байна.

Л.Амартувшин



"Би Залуучуудын хөгжлийн төвд цаашдаа
үргэлжлүүлэн ажиллах чинь хүсэлтэй

байгаа. Яагаад гэвэл өөрийгөө илүү
хөгжүүлэх, бусдад болон Залуучуудын
хөгжлийн төвөөр үйлчлүүлж байгаа
хүүхэд залуучуудад мэдээ, мэдээлэл
хүргэж ажиллах хүсэлтэй байгаа."

Сайн байна уу,  намайг Баяраагийн Улаанаа
гэдэг.  ϴмнөговь аймгийн Цогтцэций суманд
аавынхаа хамт амьдардаг.
2015 онд 10 жилийн сургуулиа төгсөөд 2015
оноос эхлэн Цогтцэций сумын Залуучуудын
хөгжлийн төвд ажилласан.
ϴмнө нь би хүмүүстэй ярилцахдаа муу
өөрийгөө илэрхийлж чаддаггүй, багаар
ажиллаж чаддаггүй байсан. Залуучуудын
хөгжлийн төвд ажилд орсноор өөрийгөө нээж,
хөгжүүлж бусдад өөрийгөө илэрхийлж, бусдыг
манлайлж ажиллах чадвартай болсон.
Би Залуучуудын хөгжлийн төвд цаашдаа
үргэлжлүүлэн ажиллах чинь хүсэлтэй байгаа.
Яагаад гэвэл өөрийгөө илүү хөгжүүлэх,
бусдад болон манай Залуучуудын хөгжлийн
төвөөр үйлчлүүлж байгаа хүүхэд залуучуудад
мэдээ,  мэдээлэл хүргэж ажиллах хүсэлтэй
байгаа.

Залуучуудын хөгжлийн төв төрийн болон
төрийн бус байгууллагуудтай уялдаа
холбоо сайтай ажилласнаар залууст илүү
ойр ажиллах боломжтой болно гэж
боддог. Дараагийн асуудал гэвэл залууст
тулгамдаж байгаа асуудлыг сумын
удирдлагуудад хүргэнээр хэрэгжүүлэх,
ажил хэрэг болгох боломжтой гэж
хардаг.

Б.Улаанаа
 



"Монгол улсын 21 аймгийн сум бүрд
Залуучуудын хөгжлийн төвүүд шинээр

байгуулагдаж залуучууд тус төвөөр
дамжуулан хөгжиж чадвал залуу хүн бүр

эерэг нийгэм, эерэг ирээдүйг бүтээх болно
гэдэгт итгэдэг."

Миний нэрийг Цоодол овогтой Нэрзул гэдэг. ϴмнөговь
аймгийн Ханбогд суманд нөхөр охиныхоо хамт
амьдардаг.
Анх 2018 онд энэ суманд гэр бүлээрээ шилжиж ирээд
2019 онд ϴмнөговь аймгийн Гэр бүл хүүхэд залуучуудын
хөгжлийн газрын харъяа Ханбогд сумын Залуучуудын
хөгжлийн төвөөс төрийн байгууллагад ажиллах ажлын
гараагаа эхлэн 3 дахь жилдээ ажиллаж байна.
Анх Залуучуудын хөгжлийн төвийнхөө Оролцоо хамтын
ажиллагаа хариуцсан мэргэжилтнээр ажиллаж байгаад
одоогоор Залуучуудын асуудал хариуцсан мэргэжилтнээр
ажиллаж байна . Би хятад хэлний багш мэргэжилтэй, Гэр
бүл судлалын магистрын зэрэгтэй, Ажил мэргэжлийн чиг
баримжаа олгох мэргэшсэн зөвлөх. Залуучуудын
хөгжлийн төвд ажилладагтаа маш их бахархдаг, хийсэн
бүтээсэн ажлуудаасаа их урам зориг эрч хүчийг авдаг.
Залуучуудын хөгжлийн төв миний хувь хүний хөгжил
болон миний амьдралд маш олон боломжуудыг нээж
эерэг өөрчлөлт дэвшилтүүдийг бий болгосон. Тухайлбал
Залуучуудын хөгжлийн төвөөрөө дамжуулан нийгмийн
оролцоогоо сайжруулж, залуучуудыг манлайлан
тэднийгээ дэмжих залуучуудтайгаа хамран ажиллах,
тэднийхээ дуу хоолойг хүргэх гүүр нь болж өөртөө илүү
итгэлтэй, илүү их хариуцлагыг өөртөө бий болгож,
нийгэмдээ илүү их зүйлийг хийж бүтээх урам зоригийг
авсан. Ингэснээрээ нийгэмд эзлэх байр сууриа тодорхой
болгож хувь хүний хөгжил талаасаа маш их зүйлийг
суралцаж, туршлага хуримтлуулж, өөрийгөө дайчилж,
шинийг санаачилж хөгжиж чадсан.
Залуучуудын хөгжлийн төвөөс залуучуудад үзүүлдэг
амьдрах ухааны сургалт, клуб, дэмжих бүлгийн үйл
ажиллагаа, зөвлөлийн үйл ажиллагаа, холбон зуучлах
үйлчилгээ, сэтгэлзүйн зөвлөгөө, мэргэжил сонголтын
зөвөлгөө зэрэг бүхий л үйлчилгээ үйл ажиллагаанд гар
бие оролцдог. 

Нэг талаараа суралцаж нөгөө талаараа туршлага
хуримтлуулж тасралтгүй хөгжиж байдаг болохоор хувийн
амьдралд минь тохиолдох аливаа асуудал сорилтыг даван
туулахад илүү дөхөм болсноос гадна өөрийн гэр бүл
төдийгүй ах эгч хамаатан садныхаа гэр бүлд ч сурсан
мэдсэн туршлагаасаа хуваалцан тулгараад буй асуудлыг
эерэгээр шийдвэрлэхэд нь нөлөөлж чадах болсон.
Залуучуудын хөгжлийн төвөөс үзүүлдэг эдгээр
үйлчилгээнд хамрагдсан үр шим хүртэгчид нь эргээд гэр
бүл найз нөхөд хамаатан садан болон танилын хүрээндээ
эерэгээр нөлөөлөх бүрэн боломжтой байдаг. Монгол
улсын 21 аймгийн сум бүрд Залуучуудын хөгжлийн төвүүд
шинээр байгуулагдаж залуучууд тус төвөөр дамжуулан
хөгжиж чадвал залуу хүн бүр эерэг нийгэм, эерэг
ирээдүйг бүтээх болно гэдэгт итгэдэг.
Залуучуудын хөгжлийн төвийн үр шимийг улам их
нэмэгдүүлэхийн тулд юуны өмнө төвд ажилладаг албан
хаагчдын орон тоог нэмэгдүүлэх, тэдний ажил
амьдралын баталгааг бий болгох нь нэн тэргүүний
асуудал юмаа. Залуучуудын хөгжлийн төв нь 15-34 насны
залуучуудын эрхийг хангаж хөгжүүлэхээс гадна
залуучуудтай холбоотой нийгмийн бүхий л асуудалтай
тулж ажилладаг тул 2-3 албан хаагчийн орон тоо нь
тухайн орон нутгийнхаа бүх залуучуудад үр шимийг нь
бүрэн хүртээх боломжгүй юм. Ингэснээрээ залуучууд
ажлаасаа хашрах, ажилдаа дургүй болох, цалин хөлсөө
голох, ажлын байраа орхих нь элбэг тохиолддог.
Хэдийгээр Залуучуудын хөгжлийн төвд ажиллаж буй
залуучууд маш олон чиглэлээр сургагч, багшаар
бэлтгэгдэн, сурч боловсорч хөгжиж чаддаг ч ажлын
ачаалал, цалин хөлсний асуудлаас болж ажлын байраа
орхиж буй нь үнэхээр харамсалтай. Ингээд дахиад л шинэ
албан хаагчдыг чадавхжуулах хэрэгтэй болдог энэ нь цаг
хугацааны хувьд ч, үр шим хүртээх үр дүнгийн хувьд ч
маш ихээр сөргөөр нөлөөлдөг.

Ц.Нэрзул


